
Türk Dövlətləri Təşkilatının 10 illiyi böyük uğurlarla qarşılanır 
 

Qardaşlığımız yeni inkişaf və inteqrasiya yolundadır 

 

İttifaq Mirzəbəyli 

 

Bu gün Türk dünyası yeni potensial əldə edir, həm Azərbaycan, həm də Qırğızıstan türkdilli 

dövlətlər arasında qardaşlıq münasibətlərinin möhkəmlənməsinə fəal töhfə verir. Gələn ay keçiriləcək 

Zirvə görüşü, fikrimcə, bizim həmrəyliyimizin möhkəmlənməsi işində daha bir addım olacaq. Biz daim 

müstəqillik və milli ləyaqət yolu ilə getməkdən ötrü öz köklərimizə yaxın olmalı, öz ənənələrimizə, 

əcdadlarımızın vəsiyyətlərinə söykənməli və xalqlarımızın nadir mədəniyyətini qoruyub saxlamalıyıq. 

 

İlham Əliyev 

Azərbaycan Respublikasının Prezidenti 

Bişkek, 11 oktyabr 2022-ci il 

 

Bu qeydlərimi, təxminən, yeddi-səkkiz il əvvəl Bakıda tanış olduğumuz tatar şairəsi Salihə 

Qafurovadan eşitdiyim bir fikirlə başlamaq istəyirəm. Salihə xanım demişdi ki, ötən əsrin son onillyindən 

etibarən türk xalqlarının və türkdilli dövlətlərin bir-birinə yaxınlaşmasına, işbirliyinə və siyasi 

inteqrasiyaya ən çox cəhd edən dövlətlər Türkiyə və Azərbaycandır. Ancaq vaxt gələcək, bütün türkdilli 

dövlətlər Ankara və Bakının ardınca gedəcəklər. 

Həmin vaxt artıq gəlib. Bu gün bütün türk dünyası inkişaf etmək, tərəqqi yolu tutmaq, sabahkı 

nəsillərə daha firavan Vətən bəxş etmək istəyir və həmin yolun qarşılıqlı, səmərəli əməkdaşlıqdan, birgə 

fəaliyyətdən, intensiv iş birliyindən keçdiyini hamı yaxşı bilir. 

Şəxsən mən – sadə bir azərbaycanlı məmnunam ki, müasir türk dünyasının bir ocaq başına 

yığışmasının təməli məhz mənim Vətənimdə, bütün azərbaycanlıların ümummilli lideri olan Heydər 

Əliyevin təşəbbüsü ilə qoyulmuşdur. Belə ki, Türkdilli Dövlətlərin Əməkdaşlıq Şurası – indi Türk 

Dövlətləri Təşkilatıdır – türkdilli ölkələrin dövlət başçılarının 2009-cu ilin 3 oktyabr tarixində Naxçıvan 

şəhərində keçirilən zirvə Görüşündə imzalanmış Naxçıvan Sazişinə əsasən 2012-ci il noyabrın 1-də 

yaradılıb. Yəni iki həftədən sonra 10 yaşı tamam olan bu qurumun təsisçilərindən biri bizik. 

Təşkilatın yaradılmasının tarixi zərurət olduğunu dəfələrlə yazıblar. Bizsə həmin zərurətin bəzi 

detallarını öz həyatımızda hiss etmişik. Azərbaycanın öz ərazi bütövlüyünü bərpa etmək üçün apardığı 

siyasi-diplomatik mübarizə zamanı da, 44 günlük İkinci Qarabağ müharibəsi dövründə də biz, Türkiyə 

Cümhuriyyəti başda olmaqla, bütün türk ölkələrini yanımızda gördük. Nəticədə çoxlu himayədarları olan, 

otuz il terror, təxribat, separatçılıq və işğalçılıqda ad çıxarmış bədnam ölkəyə qalib gəldik. 

Şanlı qələbədən sonrakı iki il Azərbaycanın türkdilli ölkələrlə əməkdaşlığı sıx tədbirlər, daha çox 

fakt və səmərəli nəticələrlə yadda qalacaq. Prezident İlham Əliyev ötən il noyabrın 12-də Türk Dünyasının 

Ali Ordeni ilə təltif edildi. Qarabağın azad edilməsi işində göstərilən səylərə və türk birliyinin daha da 

güclənməsi işinə töhfələrinə görə təltif olunan Prezident İlham Əliyev həmin tədbirdə öz təşəkkürünü 

bildirərkən demişdi ki, Türkiyənin Prezidenti cənab Rəcəb Tayyib Ərdoğanın: “Azərbaycan bu savaşda tək 

deyil. Türkiyə Azərbaycanın yanındadır və hər zaman yanında olacaqdır” – deyimi bizə əlavə güc verdi. 

Elə həmin ayın 22-də Aşqabadda rəsmi səfərdə olan Prezident İlham Əliyevin Türkmənistan 

Prezidenti Qurbanqulu Berdiməhəmmədovla birlikdə “Birgə bəyanat”la yanaşı 20-dən çox müqavilə, saziş, 

protokol imzalanmışdı. Dövlət başçımız xatırlatmışdı ki, bu sənədlər təkcə bizim əməkdaşlığımızı 

genişləndirməyəcək, həm də dövlətlərimizin daha da qüdrərtlənməsinə təkan verəcəkdir. 

Bu il aprelin 20-də Bakıda rəsmi səfərdə olan Qırğız Respublikasının Prezidenti Sadır Japarovla 

görüşən Prezident İlham Əliyev demişdi ki, biz bütün sahələrdə fəal qarşılıqlı əlaqə saxlamaq əzmindəyik: 

“Əminəm ki, Sizin səfəriniz bizim münasibətlərimizin daha da möhkəmlənməsinə xidmət edəcək, çoxlu 

sənədlər imzalanacaq. Əlbəttə, hesab edirəm ki, həmin sənədlərdən ən əsası Strateji Tərəfdaşlıq haqqında 

Bəyannamədir. Bu, bizim münasibətlərimizi keyfiyyətcə yeni səviyyəyə çatdıracaq”. 

Azərbaycan Prezidenti 

İlham Əliyev bu il iyunun 21-də Özbəkistanda dövlət səfərində olmuş, bu qardaş ölkə ilə də çoxsaylı 

sənədlər imzalanmışdır. Qardaş ölkənin Prezidenti Şavkat Mirziyoyev dövlət başçımıza xitabən demişdir: 

“Son illərdə bizim birgə səylərimiz sayəsində Özbəkistan ilə Azərbaycanın münasibətləri yüksək strateji 

tərəfdaşlıq səviyyəsinə çatıb, konkret məzmun kəsb edib. Hörmətli İlham Heydər oğlu, Sizə, xüsusən 



ölkələrimiz arasında əməkdaşlığın hərtərəfli möhkəmlənməsinə şəxsi diqqətinizə görə xüsusi 

minnətdarlığımı bildirmək istərdim. Əminəm ki, Sizin dövlət səfəriniz qarşılıqlı faydalı əlaqələrimizin daha 

da inkişafına yeni güclü təkan verəcək”. 

Bu il avqustun 24-də Azərbaycanda rəsmi səfərdə olan Qazaxıstan Respublikasının Prezidenti 

Kasım-Jomart Tokayevin Bakıda keçirdiyi görüşlər, aparılan müzakirələr, imzalanan iyirmidən çox sənəd 

bütün Türk dünyası üçün maraqlı idi. Cənab Tokayevin Bakıda Azərbaycan Prezidentinə “Qızıl 

Qartal”ordenini təqdim etməsi isə təkcə Türk dünyasında deyil, bütün dünyada işğalçı Ermənistan 

üzərindəki qələbənin qiymətləndirilməsi kimi qəbul edilmişdi. 

 Nəhayət, dövlət başçımızın son səfərlərindən biri (Astana səfəri barədə ayrıca söz açacağıq) barədə. 

Oktyabrın 11-də Bişkekdə dövlət başçılarının iştirakı ilə Azərbaycanla Qırğızıstan arasında Birinci 

Dövlətlərarası Şuranın məhdud tərkibdə keçirilən iclasında qardaş ölkənin Prezidenti demişdir: “Biz 

beynəlxalq təşkilatlarda da aktiv qarşılıqlı fəaliyyət göstərir və beynəlxalq strukturlara namizədliklərin irəli 

sürülməsi zamanı bir-birimizi dəstəkləyirik. Qırğızıstan beynəlxalq səviyyədə tanınmış sərhədləri 

çərçivəsində Azərbaycanın ərazi bütövlüyünə dair mövqeyinə həmişə tərəfdar olub. Biz Sizə ona görə 

minnətdarıq ki, Siz Qırğızıstanın bütün təşəbbüslərini beynəlxalq arenada dəstəkləyirsiniz. Bizim 

ölkələrimiz BMT, ATƏT, ŞƏT, TDT, İƏT və Qoşulmama Hərəkatı kimi nüfuzlu beynəlxalq təşkilatlarda 

və strukturlarda aktiv qarşılıqlı fəaliyyət göstərir. Əminəm ki, əməkdaşlığımızın yüksək səviyyəsi 

uzunmüddətli olacaq”. 

Ölkəmizin Türkdilli dövlətlərlə əməkdaşlığının genişləndirilməsinə xüsusi töhfələr verən bəzi 

təmasları ona görə xatırlatdım ki, həmin görüşlərin hamısında Azərbaycan Prezidentinin siyasi fəaliyyəti 

məhz qardaşcasına qiymətləndirilir. 

Türk xalqları və dövlətləri arasındakı qardaşlıq münasibətləri haqqında olan bu sətirləri köhnə türk 

filmlərindən birində rastlaşdığımız bir məqamı xatırlamaqla yekunlaşdırmaq istəyirik: Epizodun 

qəhrəmanları hansısa fəlakətdən qurtulmaq üçün qaçırlar. Hamının çiynində və ya əlində yük var. Yaşlı 

adam çiynində özündən kiçik uşağı aparan yeniyetməyə deyir: “Sənin yükün ağır oldu, yavrum”. 

Yeniyetmə cavab verir: “Bu, yük deyil, kardeşimdir”. 


